განმარტებითი ბარათი
(„საქართველოში ახალი კორონავირუსის შესაძლო გავრცელების აღკვეთის ღონისძიებების  და ახალი კორონავირუსით  გამოწვეული დაავადების შემთხვევებზე ოპერატიული რეაგირების გეგმის დამტკიცების შესახებ“ საქართველოს მთავრობის  2020 წლის 28 იანვრის N164  განკარგულებაში ცვლილების შეტანის შესახებ’’ საქართველოს მთავრობის განკარგულების პროექტზე)

1. ინფორმაცია სამართლებრივი აქტის პროექტის შესახებ:
ჯანმრთელობის მსოფლიო ორგანიზაციის მიერ 2020 წელს 9 იანვარს გამოქვეყნდა განცხადება ჩინეთში პნევმონიის შემთხვევებთან დაკავშირებით. 2019 წლის 31 დეკემბერს ჩინეთის ჰუბეის პროვინციის (58 მილიონი მოსახლეობით) დედაქლაქ ვუჰანში (19 მილიონი მოსახლეობით)  დაფიქსირებულ უცნობი ეტიოლოგიის პნევმონიის შემთხვევათა კვლევის შედეგად განისაზღვრა, რომ ეპიდაფეთქების გამომწვევი გახდა  ახალი კორონავირუსი, რომლის იდენტიფიცირებაც მოხდა პნევმონიით დაავადებულ პაციენტში. ჩინელმა მკვლევარებმა მოახდინეს ვირუსის სექვენირება და მისი იზოლაცია ერთი პაციენტის დადებითი  ნიმუშიდან.  
დაავადებულთა სამუშაო პირობების, ადგილმდებარეობის  და სიმპტომების გვარობამ - მიუთითა  კორონავირუსზე (CoV), როგორც კლასტერში დაავადების ერთ-ერთ  შესაძლო გამომწვევზე. ოფიციალურ წარმომადგენელთა განაცხადებით,  ლაბორატორიული ტესტები გამორიცხავდა SARS-CoV, MERS-CoV, გრიპის, ფრინველის გრიპის, ადენოვირუსის და სხვა  რესპირატორული პათოგენების გამოვლენას.
გლობალურად, ახალი კორონავირუსის აღმოცენება პერიოდულად იჩენს თავს. მაგალითად,  2002 წელს SARS, 2012 წელს კი MERS. 
ვირუსის მოქმედება ამ დრომდე ვრცელდება მსოფლიოს სხვადასხვა რეგიონში  და მან უფრო ფართო არეალი მოიცვა.
 ევროპის დაავადებათა  პრევენციისა და კონტროლის ცენტრის (ECDC)  ბოლო მონაცემებით
· 22 თებერვლის მონაცემებით სულ დაფიქსირებულია 77 825 შემთხვევა (ჩინეთის ჯანმრთელობის კომისიის გადაწყვეტილებით, ჰუბეის პროვინციაში შემთხვევის განსაზღვრება შეიცვალა, რათა მისადაგებოდა სხვა პროვინციებს. ამ ცვლილების თანახმად, ყველა კლინიკურად დიაგნოსტირებული შემთხვევა (შესაძლო შემთხვევა, რომელიც შეესაბამება პნევმონიის განსაზღვრებას) ახლა უკვე ლაბორატორიულად დადასტურებულ შემთხვევებთან ერთად  ითვლება დადასტურებად)
· 77 825 შემთხვევიდან ჩინეთიში დაფიქსირდა 76 310, ჰონგ-კონგი 68, მაკაო 10
· სიკვდილის 2 359 შემთხვევა.( ჩინეთი 2 345, ჰონგ-კონგი 2,  ირანი 4, საერთაშორისო სატრანსპორტო შემთხვევები: იაპონია 2, ტაივანი 1, ფილიპინები 1, იაპონია 1, საფრანგეთი 1, სამხრეთ კორეის რესპუბლიკა 2)
· ჩინეთის გარეთ 29 ქვეყანაში დაფიქსირებულია 1 437 დადასტურებული შემთხვევა: ეგვიპტე 1, ტაილანდი 35, იაპონია 105, სინგაპური 86, ტაივანი 26, მალაიზია 22, სამხრეთ კორეის რესპუბლიკა 346, არაბეთის გაერთიანებული საემიროები 11, ვიეტნამი 16, კამბოჯა 1, ნეპალი 1, ფილიპინები 3, ირანი 18, ინდოეთი 3, შრი-ლანკა 1, ისრაელი 1, ლიბანი1, საფრანგეთი 12, გერმანია 16, იტალია 17, გაერთიანებული სამეფო 9,  რუსეთი 2, ბელგია 1,  ფინეთი 1, ესპანეთი 2, შვედეთი 1, ამერიკის შეერთებული შტატები 35, კანადა 9, ავსტრალია 21.
საერთაშორისო სატრანსპორტო შემთხვევები: იაპონია 634.
შესაბამისად,მიუხედავად იმისა, რომ საქართველოში კორონავირუსის გავრცელების საშიშროება ამ ეტაპისთვისაც მინიმალურია,   პროექტის მიხედვით მკაცრდება ღონისძიებები ირანის ისლამური რესპუბლიკიდან  შემოსულ მგზავრთა ნაკადთან დაკავშირებით.
პროექტის მიხედვით განიხილება დროებით, საერთაშორისო რეისების შემცირებისა და შეწყვეტის საჭიროება ირანის ისლამური რესპუბლიკის ტერიტორიიდან, ასევე  მკაცრდება სახმელეთო გზით შემოსვლის საშუალება  და განისაზღვრება მხოლოდ სამი ძირითადი სახმელეთო პუნქტიდან  ამავე ქვეყნიდან მგზავრთა შემოსვლის წესები;
გარდა ამისა, პროექტით, კორონავირუსის ინფექციის გავრცელების პრევენციის მიზნით,  საქართველოს თავდაცვის სამინისტროს და საქართველოს ეროვნული უშიშროების საბჭოს  ევალება, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსთან კოორდინაციით, შეარჩიოს შესაბამისი სივრცეები, სადაც განთავსდებიან კორონავირუსის გავრცელების (ჯანმოს მიერ  მაღალი რისკის ზონად ნომინირებული) არეებიდან  შემოსული მგზავრები საქართველოს ტერიტორიაზე  შემდგომი იზოლაციისა და შეზღუდვის მიზნით.
[bookmark: _GoBack]  პროექტის მიხედვით, საქართველოს განათლების,  მეცნიერების, კულტურისა და სპორტის სამინისტრო, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს  და სსიპ - ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნულ ცენტრის, რეკომენდაციების საფუძველზე უზრუნველყოფს უმაღლესი, ზოგადსაგანმანათლებლო და პროფესიული განათლების დაწესებულებებში შესაბამისი პრევენციული და სხვა ღონისძიების გატარებას.

ასევე, პროექტის მიხედვით, სსიპ - ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნულ ცენტრს, ამ განკარგულებით გათვალისწინებული ღონისძიებების შეუფერხებლად  განხორციელებისთვის, ევალება შეასრულოს სამდივნოს ფუნქცია.

2. პროექტის მოსალოდნელი შედეგი:

პროექტის მეშვეობით ხორციელდება ღონისძიებები ინფექციის გავრცელების პრევენციის მიზნით,  ხოლო, მისი აღმოჩენის შემთხვევაში განხორციელდება  კოორდინირებულო მზადყოფნა და რეაგირება.

3. პროექტის მიღებით გამოწვეული საფინანსო-ეკონომიკური გაანგარიშება:       
პროექტით განსაზღვრული ღონისძიებების დაფინანსება განხორციელდება შესაბამისი სახელმწიფო უწყებების საკუთარი  ასიგნებებიდან; საჭიროების შემთხვევაში, გამოიწვევს საქართველოს ბიუჯეტიდან დამატებითი ასიგნების  გამოყოფას.

4. პროექტის განხორციელების ვადები:

პროექტის განხორციელების ვადაა კორონავირუსის შესაძლო გავრცელების აღმოფხვრამდე. 

5. პროექტის ავტორი და წარმდგენი:
პროექტის ავტორია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული სსიპ - ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრი.
პროექტის წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.




